
Numri i lëndës: 2021:029035 

Datë: 04.03.2024 

Numri i dokumentit:     05408081 

                                                                                                                      C.nr.219/2021 

 

GJYKATA THEMELORE NË GJILAN, Departamenti i Përgjithshëm, Divizioni Civil 

gjyqtari Berat Spahiu, në çështjen juridike kontestimore të paditësit M.S nga Gjilani, lagjja 

,,...’’ Rruga  ,,...’’ nr.30, me ID nr.1012894666, kundër të paditurit D.B nga Gjilani, lagjja ,,...’’ 

rruga ,, ...’’ nr...., për përmbushjen e kontratës së shitblerjes, vlera e kontestit 2,000.00€,  pas  

shqyrtimit kryesor dhe publik të mbajtur  më dt.04.03.2024, mori  këtë: 

 

A   K   T   GJ   Y   K   I   M 

 

I.Aprovohet tërsisht si e bazuar kërkesëpadia e paditësit M.S nga Gjilani dhe detyrohet i 

padituri D.B nga Gjilani, që të përmbushë detyrimet kontraktuese, ashtu që në emër të 

implementimit të plotë të kontratës për shitblerjen e automjetit të lidhur dhe të firmosur me 

datë 09.03.2020, paditësit ti’a paguaj shumen e të hollave në lartësi prej 2,000.00€, me kamatë 

prej 8% në vit, duke filluar nga data e ushtrimit të padisë 11.02.2021, e deri në pagesën 

perfundimtare, në afat prej 15 ditësh nga dita e pranimit të këtij aktgjykimi, nën kërcnimin e 

përmbarimit të  dhunshëm ligjor. 

 

II. Detyrohet i padituri që t’ia paguaj paditësit shpenzimet e procedurës në shumën e 

përgjithshme prej 104.00 euro, në afat prej 15 ditësh, nga dita e pranimit të këtij aktgjykimi, 

nën pasojat e përmbarimit ligjor. 

 

A r s y e t i m 

 

Paditësi M.S nga Gjilani, ka ushtruar padi në këtë gjykatë me datë 11.02.2021, kundër të 

paditurit D.B nga Gjilani, për shkak të mospërmbushjes së kontratës së shitblerjes, vlera e 

kontestit në lartësi prej 2,000.00, ku në padi dhe në shqyrtimin kryesor të datës 04.03.2024 ka 

theksuar se me të paditurin ka lidhur kontratë interne për shitblerjen e veturës “Golf 6”, viti i 

prodhimit 2010, me çmimin e përgjithshëm shitblerës në vlerë prej 6,200.00€, ashtu që në vitin 

2019 me rastin e arritjes së marrveshjes gojore e të formalizuar në vitin 2020 në emër të 

kaparit, i padituri si blerës i’a kishte paguar paditësit shumën prej 1,200.00 euro dhe me datë 

01.09.2020, i’a ka paguar edhe çmimin prej 3,000.00 euro, mirëpo pjesën e fundit  të çmimit 

shitblerës prej 2,000.00 euro i padituri edhe pse ka qenë që ta paguaj deri më datë 31.12.2020  

nuk i’a kishte paguar. I padituri automjetin e blerë e ka marrë në posedim  dhe në shfrytëzim 

dhe  nuk ka pasur  ndonjë vërejtje lidhur me të metat juridike dhe materiale të sendit. 

Paditësi i ka kerkuar edhe shpenzimet e procedurës në shumën e përgjithshme prej 120.00 euro. 

I padituri në përgjigje në padi  nuk e ka kontestuar faktin se me datë 09.03.2020, ka lidhur një 

kontrate interne  me shkrim me paditësin lidhur me shitblerjen e një automjeti-veturë e tipit 

“Golf 6”,  me çmim prej 6,200.00, gjithashtu janë dakorduar për mënyrën dhe afatet e pagesës 

së çmimit shitblerës, por për shkak të krizës ekonomike dhe financiare nuk ka mundur të 

përmbushë detyrimin në tërësi. 

I padituri sa i përketë seancës së shqyrtimit kryesor të datës 04.03.2024 është ftuar në mënyrë 

të rregullt dhe ftesën e ka pranuar me datë 20.02.2024, por mungesën në seancë nuk e ka 

arsyetuar. Andaj gjykata seancën e shqyrtimit kryesor të datës 04.03.2024 e ka mbajtur pa 

prezencën e palës së paditur. 

Me qëllim të vlerësimit të drejtë dhe të plotë të gjendjes faktike lidhur me këtë çështje civilo- 

juridike, gjykata ka administruar provat materiale edhe atë: -Kontrata interne mbi shitblerjen e 

veturës, e dt. 09.03.2020, e lidhur në mes të palëve ndërgjyqëse, edhe atë M.S, në cilësi të 

shitësit dhe të paditurit D.B në cilësi të blerësit dhe dëgjimi i paditësit në cilësi të palës. 

 

Pas administrimit dhe vlerësimit të provave materiale veq e veq dhe të gjitha së bashku  si në 

kuptim të nenit 8 të Ligjit për Procedurën Kontestimore (LPK-së) dhe nga rezultati i 

gjithëmbarshëm i procedurës provuese, Gjykata vërtetoi këtë gjendje faktike: 

 

Duke marrur parasysh deklarimet e  paditësit në parashtresë-padi dhe pohimet e të padituri të 

dhëna në përgjegjëje në padi gjykata konstaton se në mes palëve ndërgjyqëse nuk janë 

kontestuese faktet relevante se me datë 09.03.2020, në mes tyre ishte arritur dhe formalizuar  

një kontrate interne  me shkrim lidhur me shitblerjen e një automjeti -veturë e tipit “Golf 6”,  

me çmim prej 6,200.00, se paditësi ia kishte dorëzuar automjetin dhe se i padituri pjesërisht i 

ka përmbushur detyrimet duke ia paguar paditësit shumën prej 3,200.00€ në dy këste dhe se 

këstin e fundit për të cilin sipas kontratës ishte i detyruar i padituri  ta përmbushë deri më datë 

31.12.2020 nuk e kishte përmbushur fare, sipas tij për shkaqe finanicare, pra, sipas deklarimeve 

të palëve nuk ka qenë kontestues baza juridike e padisë as lartësia e kërkesave por pamundësia 

e përmbushjes së detyrimit për shkaqe financiare. 

 

Andaj, gjykata duke u bazuar në provat materiale të lartcekuara si dhe pohimit të plotë të 

gjendjes faktike nga ana e të paditurit, vendosi si në pikën e parë të dispozitivit të Aktgjykimit, 

duke e aprovuar plotësisht kërkespadinë e paditësit si të bazuar me ligj, ngase kërkesat e 

paditësit bazën ligjore e kanë në nenin 245 të Ligjit për Mardhëniet e Detyrimit / Ligji nr. 04/L-

077 i datës 10 maj 201/, ku është përcaktuar se ,,  Kreditorit në mardhëniet e detyrimit  ka të 

drejtë që prej debitorit  të kërkoj përmbushjen e detyrimit, ndërsa debitori ka për detyrë që të 

përmbushë detyrimin  me ndërgjegjëje dhe në tërësi në përputhje me përmbajtjen e tij. 

 

Detyrimi i të paditurës për pagesën e kamatës dhe kamatëvonesës prej 8%  në vit është gjykuar 

nga Gjykata konformnenit 382 të LMD, në të cilën dispozitë është përcaktuar se ,, Debitori që 

vonon në përmbushjen e detyrimit në të holla debiton, përpos borxhit kryesor, edhe kamatën. 2. 

Lartësia e kamatëvonesës është tetë përqind (8%) në vit, përveç nëse parashihet ndryshe me 

ligj të veçantë. 

Lidhur me shpenzimet e procedurës kontestimore, Gjykata ka vendosur konform nenit 452.1 të 

LPK-së dhe  e ka detyruar të paditurin që paditësit tia kompenzojë shpenzimet në lartësi prej 

104.00€  në emër të përpilimit të padisë nga ana e avokatit, konform tarifës së OAK. 

 

Nga arsyet e cekura më lartë, u vendos si në dispozitiv të këtij Aktgjykimi. 

 

 

GJYKATA THEMELORE GJILAN  

DEPARTAMENTI I PËRGJITHSHËM – DIVIZIONI CIVIL 

2021:029035, 04.03.2024 

 

 

 

                                                            Gjyqtari 

                             Berat Spahiu 

 

Udhëzim mbi mjetin juridik: Kundër këtij aktgjykimi,  është e lejuar ankesa Gjykatës së Apelit 

të Kosovës në Prishtinë, në afat prej 15 ditë, pas ditës së pranimit të vendimit.  Ankesa 

dorëzohet në dy ekzemplarë përmes kësaj gjykate. 


